
Сибдей, Ал Торай 

Алтын Iнге. 

(Пӱӱнгі кӱннеріндегі оңдайлығ пір чардыхтығ нымах) 

Ойынӌылар: 

Хусхун-ака – чазы пілдізі чох апсах, ухаанӌыл. 

Кӱмӱс-хатун – Хусхун-аканың ӧӧрезі, арғызы. 

Чингис – 33 частығ чиит кізі.  

Баир – 30 азыра частығ чиит банкир. 

Айгуль – 30-ча частығ ирге парбаан хыс. 

Ниндзя – япон чонының чааӌызы. 

Хызыӌах, он частығ. 

Оолағас, он пір частығ.  

 



Пастағы чардых. 

Пастағы кӧрім. 

Тубан. Эйфелев башнязы. Хараа. Ниндзя тонанӌыхтығ чааӌы башня пазынзар сыхча. 

Искенде, аның пазында кізі хараана кӧрінмес шар осхас пӧлік пар полчаттыр. Ол пӧлік 

істінде титаннаң хаптырған сейф пар. 

Сейф істін таллап ниндзя улуғ нимес абдыра таапча. Хоозы пурунғы тӱрк чонның пасхан 

пічіктер сиглеріне уғаа даа тӧӧй. Артынӌах нанынаң нетбук сығар килче. 

Нымырхаа тӧӧй осхас хрусталь сӱлейкеліг шар хоостыра абдыранаң палғалыстырча. Ол 

абдыраны азып аларға кирек. Ойын пазынаң утып алып...  

 

Абдыра. Изен ме, минді бе, чааӌы оол ! 

Ниндзя нетбукта ниме-де пасча. Абдыра компьютер ӱнінең чоохтанча. 

Абдыра. Хакерюка полдың ма ?! Кірӌең сӧзіңні дее оңнапчазың ма анаң ? 

Ниндзя. .. А ол чох чарабас па ? 

Абдыра. Чахсыдаң килбиндірзің, айоол ! 

Ниндзя. Че, че... Мына сағаа чазыт сӧзім ! 

Абдыра. Тпок, хакерюка полбиндырзың, нза, анаң ! Чаза !!! 

Ниндзя. Пастағы халазым.... пыспин парды... 

Абдыра. Ха-ха-ха.. синің ікі ле меет халды ! Килістір полбазаң, позын чох итчеткен 

программа тоғын пастабызар !.. Ха-ха-ха! 

Ниндзя. Ізе... Йа.... У лукоморья дуб зеленый, златая цепь на дубе том, и днем и ночью кот 

ученый... 

Так-так-так.. Числа Фибоначи.. первые две цифры 0 и 1. И каждое последующее равно сумме 

двух предыдущих..  0,1,1,2,3,5. У-упс! 

Абдыра. Ха-ха-ха . 

Вышел хакер из тумана, 

Вынул ножик из кармана. 

Единица, нолик, бит. 

Все равно тебе голить… 

(Компьютер ӱнінең.) Халғанӌы меет киліспезе, позын чох итчеткен программа тоғын 

пастабызар... 

Ниндзя. Так-так-та-а-к! 



Мышка пробежала, 

Хвостиком махнула, 

Яичко упало.. 

Иголочка-яичко, 

Нолик единичка.. 

Иногда число ноль не рассматривается как число последовательности 

Фиббонначи…1,1,2,3,5,8 и тринадцать!!! 

Мына, Абдыра,  граната сағаа !!! (нетбукке пасча.) 

Айа сабыстары пасталыбысча. Чарлағлығ, кізі кӧңні кӧдірілістіғ фанфаралар ойнапча. 

Абдыра. (Компьютер ӱнінең) Сірер паза пір ӧӧркі синінзер парӌаң оңдай таап алдыңар. 

(олаңай кізі ӱнінең). Че, матыр оол ! Амды... аңӌы полып ойнабызааң ма ?  

Ниндзя. Чарир... 

 

Алтын абдыра ілінче, 

Асхызы анда пілдіртче. 

Кӧстепчем ӱдін, атыпчам ! 

Соған... ол ӱттің істінде ! 

(Бах-бах!- компьютерде.) 

Абдыра азыл парды ! 

Ниндзя.  

Мына хозанах чӱгӱртче, 

Соғанах... ағаа читче ! 

(Чарлағлығ, кізі кӧңні кӧдірілістіғ фанфаралар ойнапча) 

А пу - ӧртек, кӧрдек ! 

Соганым ағаа читтек ! 

(Чарлағлығ, кізі кӧңні кӧдірілістіғ фанфаралар ойнапча) 

 

А ! Мына  Кощейнің нымырхазы ӧртектің істінең ! Чӱгӱрчем ! Тутчам ! Пот-пот...  

Чарир-чарир... Йа ! Холыма кірді !!! 

(Чарлағлығ, кізі кӧңні кӧдірілістіғ фанфаралар ойнапча) 

Нимезе, Абдыра, інге ам... мини ! Че, сим-симнің чазыттығ ил пайии ! Азылдах, мағаа ! 



(Чарлағлығ, кізі кӧңні кӧдірілістіғ фанфаралар ойнапча) 

Абдыра. Пок, харын даа ! Эк, нинӌе чыл сағыдым мин сині ! Хайди полза... читтің ! Сағаа 

ӧнетін хайраллаам ! Че, нимезе, пайииңні сыбыр, тудын, алғыт аннаң андар !!! 

Абдыра ахсы азылча. Ниндзя аның істінең Фаберже сілиинең нымырханы сығарча,  страус 

хусти синінӌе, алмаз аарлығ тастаң иптеліп хоостал парған нимені... Ниндзя 

нымырханы холға алып, ызых чоох чоохтанча... 

Ниндзя. 

Алтын інге устиина хаптырып нымырханы 

Хан Тигір оохти ооғынаң чайалар тіріг чаны ! 

Ол синнең пазох ла тітіреске хабылып 

Илбек кӧглер аймағы сын чорығын пастир, 

Илбек тынның хуйағын пазох чайап пастир ! 

Тірілбестің ағыны пазох ойнан пастир !.. 

Чарыбастың чарығы пазох ла пызыңнир ! 

 

Ниндзя холында тутчатхан нымырхазын мӧгі тусты таңмалапчатхан сигіс сан хоозын 

хоостап, ол сигіс саны орты чара тартып, холынаң узынаң маңзырабин, йога 

оңдаынӌа хуруғ кииӌе сиипче... 

Нымырха ікі чарылыбысча. Аның істінең Алтын Інге чирге тӱсче... 

Аны кӧдіріп, чоохтаныбысча: 

Ниндзя. Алны-ачых, соо – туйух (Ікі чарылған нымырха ортыларына інгені ӧтіре сазып 

кирібісче). 

Сцена істінде прай пызыңнап пастал сыхча, пӱрӱңкее тӱзібісче. Тигір чалыннапча. Кӱгӱрт 

кӱзӱрепчеткенге тӧӧй. Аның аразында хай табызы истіліп, илбек нымах пасталыбысча. 

Чирi пасти пӱдерде полды, 

Чизi пасти тазарда полды... 

Турчедең сымзырых полыбысча. Прай ниме харасхы. Уғаа амыр. Истілче сотовай телефон 



сыңыразы. 

Харасхы ӱні. Алло, "Чайаан хабарлары" газета ба ?  

"Чайаан хабарлары" газета. Тыңнапчабыс сірерні. 

Харасхы ӱні. Изеннер. Чарлағ пирібізерге кирек... "Пурунғы таңнастары" пӧліксер. Мына 

текст: 

 

Алтын алза – Ай полар, 

Чиңісчі Хан Тигiр табар. 

Ай порчозында – інге. 

Тегілек Ай таап алар чолны. 

Ресторан «Ряба таңағы». 

"Чайаан хабарлары" газета. Сірернің чарлааңарны алып алдыбыс. (Телефон істіндегі 

хысхаӌах табыстар) 

 



Ікінӌі кӧрім. 

Ресторан істінде. 

"Ряба таңах" ресторан. Столахтар. Оларның пірсінде Баир одырча. Оортахти пай, 

матлама тонанчыхтығ апсахнаң иней одырчалар.Чингиснең Айгуль кірчелер. 

Ниме-де таласчалар. 

Айгуль (хол пулахтап). Чингиз, иссең пеер !  Сюжеттің тоозыларында хэппи энд полӌаа ол 

сыбыра андағ нимес. «Риголетто»-ны алып ал: позың даа пілчезің, Верди хызына кӱлген 

кізілерні чох ит саларға тимде полған ! А нименең тоозылча ? Хызын позыох... чох ит салған 

пол парча... Хайда мында хэппи энд ? 

Чингиз. «Райн алтыны»-нда ? 

Баир. Алтын ?.. Хайда ? 

Айгуль. Изен, Баир ! Чӱреең алтынға пастырча ба, таң ? 

Чингиз (Баирге). Ниме, Баир ? Ахчалығ улустың ӧңнері ноғаннаң пасханинге алысча ба 

?(Изеннесчелер холдаң) 

Баир (кӱлімзімреп). Подайте юродивому копе-е-ечку-у! (амырап парып.) Эк,  арғыстар ! 

Читі чыл кӧдірген тобырах унағы хайыл парды... Чингиз, пӱӱн сағаа тӧленерге килізер. 

Чингиз. Че... чарир. А синің киректерің іди най уйан ма ? 

Баир. Чарғы кӱннері тоозылды. Компаниям пылаастылар... Лимоннар ӧӧ дее хуруп арды. "На 

дне". На самом дне... хайди тіпчелер пьесада. 

Айгуль (Баирге). Ооллар, чарир ба пӱӱн мин санас саларбын. 

Чингиз. Чох, кем кӧгні толғалдырча, анзыох санас тур. А ноға піс... мындабыс? Айгуль, син 

пилбинчезің ноға ? 

Айгуль (Баирге). Исчезің ме, Баир. Мин хайдағ-да sms-ка Чингистең алғам, уғаа хара 

пасхаӌыл тексттіг, кил... Анзын чахсы оңар полбаам. «Ряба таңах» ресторанны ле сизініп 

алғам. 

Баир. Чингиз, сыннаң даа «Алтын алза - Ай полар» ? Нимее теені ол ? "Алтын"-ы ла ӱчӱн 



мин, арса, мындабын... 

Айгуль. Миниде зе саңай пасха... Ноо-да інгедеңер чоох парча.... 

Чингиз кӧксі ізебінең "Чайаан хабарлары" газетаны сығар килче. Аны стол ӱстунле ипти 

салып, хығыр пастапча.  

Чингиз. Алтын алза – Ай полар, 

Чиңісчі Хан Тигiр табар. 

Ай порчозында – інге. 

Тегілек Ай таап алар чолны... 

Ресторан «Ряба таңағы». 

Айгуль. Піс... Баирнең хада пу тексттің ӱзіктерін не алған полтырбыс, ноо.  

Чингиз. Орта.  

Баир. Че пу даа  толдыра синің пічииң мағаа пір дее ниме чарыда чоохтабинча ! 

Чингиз. Позым даа оңар полбинчам...  

Баир. Тастабыс син пу киректі. Ноо нимее ам кирек ол ? 

Айгуль. А-а! "Ай порчозында" теенін син минің адымнаң палғалыстырыбысхан даа 

поларзың, "інгезі" ноо нимее кирек полӌаң за ? 

Баир. Чингиз, "Алтын алза..."  минің иңзеріл парған кирееме тӧӧйлепчезің ме ? "Ай"-ы 

ноозы полӌаң ? 

Чингиз. Пілбес, а !...   

Айгуль. Ам чізе ? 

Чингиз. Анда тӧртінӌі строказы пар: "Тегілек Ай таап алар чолны"... 

Баир. Анаң ? 

Айгуль. А "Тегілек Ай" ол... толдыра ай полчатханы нимес пе ? 

Баир. Э-э ! Пӱӱн сынап таа... Ай тодыразы нооза ! 



Чингиз. Пот мин дее ноға-да іди сағын салғам... Аннаңар сірернең хада чӧптезіп аларға 

иткем... 

Баир. Ресторанда… 

Айгуль. «Ряба таңағында» ?!... 

Аның аразында пудурғы стол кистінде одырған апсахнаң иней ресторан ізиинзер 

пастырчалар. Айгуль сизінзе, олар одырған стол ӱстунде кӱмӱс пиктегліг блокнот чатча. 

Аны хаба Айгуль тастынзарох ойлапча. Че пірдеезін анда таппинча. 

Айгуль. Хара пасхаӌыл ! Тубан на чіли хайыл парыбыстылар...  

Баир. Матлама блокнот. Ізестіг хол тоғызы ! (Холға блокнотты алып, асча. Хайхаанына 

ирнілерінең сығыра тӱсче.) Хоттас-а ! 

Айгуль. О-о, хайран хат-хыс позым ! (Чингиске кӧзітче.) Кӧрдек !!! 

Чингиз. Айна ноо !!! 

Баир. Ам... ниме тирзің ? 

Чингиз (хығырча блокнот істінең).  

Алтын алза – Ай полар, 

Чиңісчі Хан Тигiр табар. 

Ай порчозында – інге. 

Тегілек Ай таап алар чолны... 

Ресторан «Ряба таңағы». 

Баир. Син текстті хығырба ! Кӧр... картазар !!! 

Айгуль. Чингиз, Баир орта тіпче... 

Чингиз. А ниме мында ? Олаңай ла талалых карта...  

Баир. Кемге талалых карта, а кемге... чазыт танығлар ! Тағлар аттарын сизін: Ай Тағ ! 

Айгуль. Йа, йа !!!  



Телефон тапсааны истілче. Баир алча телефонын. 

Телефон ӱні. Изенер. Баир Баирович Баиров сірер бе ? 

Баир. Йа, минмін. 

Телефон ӱні. «Алтын лимон» банк сірерні сизіңдірче: пӱӱн кредит тӧлеӌең халғаны кӱн. 

Таңдадаң сығара пенни проценттері хозылып пасталар... Информацияны чахсы оңнадар ба ?.. 

Баир (читіре дее испин). Э-эк... хайди полӌаң ? Ізе... "Алтын алза – Ай полар"... 

(Чингиске) Чингиз, син пісті.. нимее чығдың мында ?  

Чингиз. Баир ! Сағаа... алтын кирек нимес пе ?.. 

"Ай порчозы" чи, Айгуль, сағаа нооза, теелче !.. 

Баир. Пу даа... блокнот... тиктең нимес, неке ! 

Баир картаны ситкіп кӧрче. 

Баир (Чингиске). Мында ноо-да руналар... 

Чингиз. Хайдағ-да Коше Хан ис-пайиинаңар чоох парча... 

Баир. Сірер прай пу нимені... сын полар тіп сағынчазар ба ? Хайдағ-да клад... (кӱлімзіреп) 

Чингиз. Пайирына мин ноға-да... ікінӌілебинчем... 

Айгуль. Чингиз, мин ноға-да, йа... киртінчем... 

Баир. Пілбес-а ! Нымахтарда ла мындағ ниме полча... Ам даа сағынарға кирек... 

Чингиз. Че чарир, Баир. Прай ниме хаӌан даа синің сӧзіңнең... Піс Айгульнаң хада 

парирбыс... 

 

Айгуль паза Чингиз парыбысчалар. Баир стол кистінде одыр халча. Уғаа кӧгліг  музыка 

ойнапча. Ресторан істінзер пудурғы иней кір килче. Кӧні Баирзер пастырча. Ниме-де 

чоохтасчалар. Кӧрерге чарир полған хайди олар ноода нимелернең холдан холға алысчалар... 

Ӱр дее полбаан чоох соонаң Баир инейні ресторан ізиинзер ӱдесче... Сығдыратча телефон. 



Баир чоохтасча. 

Ӱн. Изеннер. Баир Баирович Баиров? 

Баир. Ізе. Мин... 

Ӱн. «Бриллианттығ лимон» теен банк сірерні сизіндірче: таңда кредиттеріңнің халғанӌы 

толегліг кӱні... 

Баир тарыхханынға телефонын ӱзіре пазыбысча. 

Баир (ідіргектеніп). Лимоннар ! Миллионнар ! Тынымны саңай чіп парирлар !..  

(Ресторан тастынзар чӱгӱрібісче)  

 



 

Ӱзінӌі кӧрім. 

Тайға. Ӱзӧлең: Баир, Чингиз паза Агйлуль  ачыхха сыхчалар. Баир, артынӌағын  чирге 

тастапча.  

 

Баир. Хандыра орын ! Че, азах тынандыраалар ! Паза парӌаам чох полыбысты. 

Чингиз. Хараазына читіре ам даа ирте. Тігі тағ тӧзіне чидіп алаалар. Анда хара суғ поларға 

кирек. Айгуль, хайди сағынчазың ? 

 Айгуль. Суға чидерге ле кирек. 

Чингиз паза Айгуль анаң андар пастырчалар. Баир аар турып, сооларынӌа чыл парча.  

 Баир. Ізе, сірернің атти осхас чодаларың кізіни нимес… (Аар парча) 

Парыбысчалар. Тӱрче полбинаң олох ачыхха пасхали тоғыр саринаң кірчелер.. 

Айгуль. Э-э.. пу чадыхты мин хайда-да кӧрген осхаспын ! Хара пасхаӌыл ! 

Чингиз. Так... мында кізі істері ! 

Баир. А мында мин пайа… азахтаарымны тынандырғам…  (Аңдарылча. Артынӌахтарын 

суурчалар.) 

Чингиз. Харасхаа кір пардыбыс. Анаң андар пар полбаспыс, неке. 

Айгуль. Ачырғастығ, суға чит пол полбадыбыс. 

Баир. Ізе, алығ пас азахтарға чобағ. 

Чингиз. Андағ, андағ. Ибірілӌек айназы, неке, мында мееттін салған полар… Сірер палатка 

турғызыңар, мин одыңнарға пар килим. Тик нимес суғ даа, арса, таап аларбыс. 

Чингиз арығ аразынзар пастыра халча.. 

Айгуль. Баир, тың майыхтың ма ? 

Баир. Эк, «Где мои семнадцать лет, где мой черный… пистолет?» 



Айгуль. Пістең хада килгеніңе ачырғанчазың ма ? Городта ойнанып одырарчыхсың ?  

Баир (кӱлімзреп). Сині хостасчам, нооза ! 

Айгуль. Аның ӱчӱн кирек полған сағаа айна чирінзер сӱзінерге ? 

Баир. Че, чарир. Мин, алаамдыр табан, алтынға патчам… А синің чи чӱрееңні ноо чымӌылға 

ээленібіскен ? 

Айгуль (ырлапча). La donna è mobile 

Qual piuma al vento, 

Muta daccento — e di pensiero. 

Баир. Ниме-ниме ?! 

Айгуль. Сердце красавиц 

Склонно к измене 

И к перемене, 

Как ветер мая. 

Палатка чазыл парып, турыбысхан. Чингиз одыңнығ айланча. 

Чингиз (Джузеппо Вердинің «Риголетто» тееп операдағы герцогтың ариязының кӧӧн 

ырлапча).  

Хынғаным минің 

Ирнең чӧрбеен полза, 

Тӱрче полардаң 

Мӱӱс ӧскір пирер.. 

Баир. Нимее мында ыр-сарынға кірібістіңер ? Тӱн хараазына, постарың даа пілчезер 

сарназарға чарабас. Уламох тайға істінде… Пірее кӱстерні мында усхурып салбааңар ! 

Айгуль (кӱлімзіреп). А син киир іӌең нымахтарына, таң, киртінібӧкчезің, айоол ! Итсе.. 

нинӌе частыр ? Мини ноға-да чӧбинчелер…. 

Чингиз. Хара пасхаӌыл, мини дее тоғынминча. 



Баир. Минің навигаторым тымылбох партыр, йастра. 

Чингиз. Пот, сарнасхалап алдыбыс, таң…(Ӧрт хабысча.) Спичкалар пар. Одың читкіӌе. 

Хайди полза хонып аларбыс ! 

Одырчалар ӧрт хазында. Полғаны ла пос сағызын сағынча. Кинетін сырыптар аразында 

ниме-де хайынғаны пілдірче.   

Баир. Исчезер бе ? 

Сырыптар аразынаң апсах сых килче.  

Апсах. Изеннер, чахсы чон ! 

Баир (хайхап). Чалахай иирнең ! 

Айгуль (хайхап). Изеннер ползын ! 

Чингиз ноға-да сым одырча.. 

Апсах. Чол чорыхтығларны чылыдарға позыдазар ба ? 

Айгуль. Одырыңар, одырыңар. Ноға чарабас. 

Баир. Пу чалбах ағаста иптіг полар. Мында чылығ арах. 

Айгуль. Мин сірерні хайда-да кӧрген осхаспын…  

Баир. Мағаа даа іди пілдірче ! 

Апсах. Полар даа. А син чи, Чингиз, ноо сағысха тӱзібістің ? 

Чингиз (ырах сағыста). А, изеннер. Пот, чир ӱстӱ чайаннардаңар… Кізідеңер… 

Ӱлӱстеңер…  

Баир. А сірер… таныссар ба ? 

Айгуль. А-а, сірер…. Ресторанда одырғазар ! 

Баир. Сынап таа, эй ! 

Апсах. Ізе, харааңар чіттіг полтыр… 



Баир (Чингизке). Чингиз, арса, пу тайға ээлерінең сала чағын таныстыр саларчыхзың… 

Чингиз. А-а, хада іскебіс.«Баржоми»… 

Апсах. Анзы орта. 

Айгуль. Ресторанда за сірернің кӧрімнерің уғаа пай полған ! 

Баир. Матлама алтын плис костюмнығ… 

Апсах. Чингизтің… сылтаанда… полған андағ ниме.. 

Баир (таңнап). Ниме-ниме ? 

Апсах. Чингиз, арса,... позың чоохтирзің ? 

Баир. Чингиз, ноо ниме мында полча ?! Чарыттах !..  

Айгуль. Сыннаң даа, Чингиз, хайдағ-да чазыт ойыннар... 

Чигиз. Арғыстар, ам хайди аны чоохтап алим ?... Сынап таа, піс... Хусхун-аканаң хада 

"баржоми" іскебіс... Ресторанда, "Ряба таңахта"... Ол теен "мин ресторанда хаӌан даа 

полбаам". Ағаа айабызып, мин аны апарғам... 

Айгуль. Так ол...пида даа пай тонанчыхтығ полған анда !  

Чингиз. Ӧдіске кізідең алып алғабыс... 

Баир. Че, чарир. Андағда, Чингиз, сағаа киртінзе, пу... шоу... прай синің ойының ?! 

Чингиз. Йа... 

Апсах (кӱлӱмзреп). Ойын істінде... пазох пір ойын... 

 Айгуль. Мағаа за мынзы хынығ... Блокнот хайдар кір парған полӌаң ? Баир, синің холыңда 

халған осхас нимес пе ? 

Баир. Блокнот? А, йа. Мин аны.... пу аалӌының Инейіне туди пиргем. 

(Хусхун-акаға айланып.) Блокнот... сірерде нимес пе зе ? 

Апсах. Пот, соолған иней ! Мыны даа миннең чазырыбысхан ! 



Айгуль. А иней, чізе, ол... ипчіңер нимес пе ? 

Апсах. Иней ? А-а, йа, хаӌандағы-пурунғы минің... ӧӧрем пол чӧрче... 

 «Боржоми» іскіні хаӌаннаң хада  тузаланчабыс... 

Баир (Чингиске). Чоохтадах, пу прай чазыт ойын... нимее ? 

Чингиз. Пілчезер бе, пістің ибде хаӌан-пурунғы карта пар. Анда, карта ӱзіктерінде, "Тария" 

теен чир танығлары пар. Картаа киртінзе, андох хоза чоохталча: кем пурунғы пічікте 

пазылған чазыт таңмаларны ілезіне сығарып алза, ол хайдадар пай пол парар осхас ! 

Баир. Син, ол пічіктегі нымахтарға киртініп, пеер, пу кізі кірбес айналар чирінзер пісті сӧзір 

килгезің, йа ? Син пісті іди хаңырт парчазың ма ! 

Чингиз. Ізе, андағ пол парча... 

Баир. Пот, ынчых !.. (Тудысха сегірібісче.) 

Харбазығ пасталыбысча. Айгуль араласпинча. Апсах аның аразында тайға сырыптарынзар 

чіде халча. 

Айгуль. Ооллар ! Тохтазар-а ! Чидер !.. Кӧріңер, Хусхун-ака... чіде халды ! 

(Баирнең Чингис тохтабысчалар.) Пудурғы апсах пазох тубан чіли хайыл парыбысты. 

Баир. Хара пасхаӌыл апсах, неке. Чингистең хада пір чӧптезіп алған, соолған ! Эк, 

кӧріңердек, ол... пірее ниме оғырлап парыбысхан полбазын... Ынчых ! 

Полғаны ла позының артынӌахтарын кӧрглепчелер. 

Айгуль. Чингиз, газетке пасхан чарлағ... синіңӧк киреең ме ? 

Чингиз. Э-э, тохтазар-а ! Анызы... мини нимес ! Ол полбаан полза, мин дее мында чох 

поларчыхпын ! 

Айгуль. Чингиз, анзы сынап па ? Алаахтырбинчазың ? 

Аның аразында сырыптарда пілдізі чох табыстар пілдір парған. Таң, хус тапсаны, таң, аң 

тапсаны ба... Улуғ нимес тан сабыл килгенге тӧӧй пілдір парған. Кемде пас килчеткенге 

тӧӧй осхас. 



Айгуль. Исчезер бе ? 

Чингиз. Хусхун-ака! Сірерзер бе ? 

Артынӌахтығ Иней холда узун ағасха тайанып килчеткені кӧрін парған. 

Кӱмӱс-Хатун. Изеннер ползын, чахсы чон ! 

Чингиз (хахайп). Чалахай иирнең ! 

Айгуль (таңнап). Изеннер ! 

Чингиз сым полча. 

Кӱмӱс-Хатун. Чол чорыхтығларны отха чылыдарға позыдазар ба ? 

Айгуль. Ууӌа, ноо одыртпас. Чылыныңар ! 

Баир. Одырыңар, одырыңар....(пос алынӌа.) Пу хаӌан-да полған осхас ниме. 

Айгуль. Ноға-да сірерні най таныс иде кӧрчем. 

Баир (пос алынӌа). Мин аны хайда-да кӧгем ! 

Кӱмӱс-Хатун. Баир, а... син ниме анда... сыбыранчазың ?  

Баир (хахаңнап). А-а, изеннер. 

Чингиз. Баир, син, арса, пісті... чағын арах таныстыр саларчыхсың ? 

Баир. Ізе, аарлығ... Кӱмӱс-Хатуннаң... таныс поларзар, неке. 

Айгуль. Кӱмӱс-хатун, сірер «Ряба таңах» ресторанда... аарлығ Хусхун-аканаң хада полған 

полбадар ба ? Ол сірернің... апсааңар нимес пе ? 

Кӱмӱс-Хатун. Ол ? Хас-хаӌан пурундағы... уғаа чағын арғызым. «Ессентуки» теен суғат 

суун хаӌаннаң-пуруннаң хада ісӌебіс... 

Айгуль. Йо ! Мин ноо-да нимее хази пазынып алдым ! 

Чингиз (сегір киліп). Чылан ! 

Чингиз ағас узынаң чыланны кидер сеектебісче. 



Баир. Хайдар ызырыбысты ? Азағыңзар ? 

Айгуль. Йа...  

Кӱмӱс-Хатун. (азаан кӧріп). Аржан суғ кирек ! Паза Чылан оды !.. 

Чингиз. Суғны хайдаң алӌаң ?  

Баир. Пудурғы... чылан отты... тамкы тартчалар ба ?  

Кӱмӱс-Хатун (Чингиске). Тігі... Ах тасхыл тӧзінзер парарға кирек. Анда аржан им суу пар. 

(Баирге.) Син... Чылан тағ тӧзіңзер чӱгурт. Анда табарзың чылан одын кӧрлирзің (Тоғыр 

саринзар кӧзітче.) Табырах ! Маңзырааңар ! 

Чингис паза Баир ікі тоғырли чіде халчалар. Айгуль аар тынча... 

Айгуль. Уучаң, минің тыным хысча... 

Кӱмӱс-Хатун. Хызым, пу... «Боржомині» оортабыстах. Ниик пол парарға кирек. 

Айгуль (хайхап).  А.. суғ... пар, нооза...? 

Кӱмӱс-Хатун. «Боржоми", палам, аржан-суғ нимес, нооза. 

Айгуль. Ооллар тыплама харасхызар чӱгӱрізе халғаннар. Оларнаң пірее ниме пол 

парбазын.... 

Кӱмӱс-Хатун. Чӱрексібе, прай ниме чахсы полар. 

Айгуль. Ууӌа, мин чоохтап пирерге сағынчам… 

Кӱмӱс-Хатун. (Айгульға чоохтанарға пирбин, «Боржоми» суғны ізіртче). Сині чи, ноо айна 

сасхлап, пеер сӱрген полӌаң ? Чылығ чадында ибде ам чадарчыхсың... 

Айгуль. Йо, ууӌаң…(тынастапча.) 

И скучно, и грустно. 

И некому руку подать… 

В минуту душевной невзгоды 

Желанья!.. Что пользы напрасно 

И вечно желать. 

А годы проходят. Все лучшие годы… 



Кӱмӱс-Хатун (ағаа хосча).  Любить, но кого же? 

На время - не стоит труда. 

А вечно любить невозможно… 

Э-эк, синің састарыңның тулииңа ӱрӌең оол састары да табылбинча, йа ? Хыс позыңнаң ідӧк 

хала парарзың, хайран позың... 

Айгуль (аар тынып). Ууӌаң, сіреннің... ідӧк полған ма ? 

Кӱмӱс-Хатун. Ідӧк... ниме полған ? 

Айгуль. Суғ ! Ізерге !.. 

Кӱмӱс-Хатун (тууптаң тіккен суғлығ арчымахты пиріп). Хызым, чӱреен сухсумына 

пастырчатхан полтырзың, таң... Аймахтың тадиин кӧрглеп, постиин таппинчатханға тӧӧйзін. 

Синнең хости кӱмӱс ідісте татхыннығ арығ суғ пар осхас. Анзын ноға-да сизінмин турзың... 

Хыриңда, тізең, ікі хузух ағазы сині позының салааларынаң сині хадарыс тур, а ноо ағас 

тӧзінде чӱрееңні тынандырарға итсең, аны даа ікінӌілепчезің... 

Айгуль. Ууӌа, сірер минің хылиимні арығли азых кинде чіли ле хығырыбыстар... Йо, 

агырча... Суғ ! 

Кӱмӱс-Хатун. Сағаа, палам, ағырбиндаача. Сині имнебізерге мағат... хыйтлаах хур 

читпинче! 

Айгуль. Ниме? Ниме ? 

Кӱмӱс-Хатун. Хур, тіпчем. синің чайааларыңӌа ааллап чӧрбинче ! 

Айгуль (піл полбин). А... ноға ? 

Кӱмӱс-Хатун. "Ноға" нимес, а нимезі ӱчӱн... Эк, хайран пала... 

Кумус-хатун сырыптар аразынзар пастыр парып, пудурғы чыланны холына ал тур. 

Айгуль. Кӱмӱс-Хатун,  иптеп ! Сағыбызар ! 

Кӱмӱс-Хатун. Эк, хайран чиит улус... Адайдаң пӱӱрні таныстыр полбинча. Пағ хурын 

чыланнаң алыстыр полбинча... (Айгульға тастап пирче). 

Айгуль (сегіреңне тӱзіп). Пу... чылан полбиндыр, нооза ! 

(тупптаң палғаан чылан пастығ хурны холға алып кӧрзе, чылан пазында, аның аазында 

алтын інге). 

Айгуль. Пу хайхастығ ниме... хайдаң мында пол парды ни зе ?.. 



Кӱмӱс-Хатун . Хызым, сухсабинчазың ма ? Азааң иртті бе ? 

Айгуль. Хара пасхаӌыл…  Сухсааным ирт парды... Ағыриим даа пілдіртпиныбысты... 

Кӱмӱс-Хатун. Ай Порчозында – инге! 

Айгуль. Ниме, ниме ? 

Кӱмӱс-Хатун. А, чох, олаңай ла чоох пазы... 

Айгуль чылан пастығ хурны кӧрглепче. 

Айгуль (синеп кӧрче). Пу ниме хайди пиктелче ни ? 

Кӱмӱс-Хатун. Оң полза, таап аларзың… 

Айгуль (хайхап). Оң полза ? 

Айгуль, хурчан кӧрче. Чылан пазын хузуриина чағын иткенде кинетін чылан пазы хузуруғын 

хаап алып, пиктенібісче. 

Айгуль. Йу ! (Пиктел парғанын азырып аларға кӱстенче, че пол полбинча. Мында хайда-да 

тигір чалыннап ырах кӱгӱрт кӱзури тӱсче.) 

Кӱмӱс-Хатун (улуғсырхап). Ай Порчозы ... іңе таап алды, таң... 

Айгуль (кинетін сағысха тӱзіп). Ооллар, чізе!...Кӱмӱс-Хатун, Чингистең Баир хайдалар ни 

зе ? 

(Кӱмӱс-Хатун артынӌағынаң алғай сығар килче, ирбен одын тамызыбысча, хамнап 

пастаачых полча.) 

Кӱмӱс-Хатун (хайлапча). Алтын алза - ай полар. 

Чинисчі Хан Тигр табар. 

Ай Порчозында – інге. 

Тегілек Ай  таап алар чолны. 

Иней алғай тӱбін найла харахсынчатхан полча. 

Айгуль. Ууӌаң, ниме анда ? 

Кӱмӱс-Хатун. Позың кӧр-кӧр ! 

Айгуль. Мағаа  пір дее ниме кӧрінминче, анаң ! 

Кӱмӱс-Хатун. Че, пот !.. Мындағ постаң хыс ӧзіп алған, а... нымағастарға киртінӌегӧк 

полтырзың, татай ! (Артынӌах істінең нетбук сығара тарт килче.) 



Технология, палам ! 

Айгуль. Кӱмӱс-Хатун, ниме сірер идерге сағынчазар ? 

Кӱмӱс-Хатун. Маңзыраба, хызым. Амох Глюкоидті тоғындырыбызам, веб- камераны 

чарыдыбызам, анаң кӧр-кӧрербіс нименең олар анда айғас парчалар... 

Айгуль. Ууӌаң, тохтаадах... Пістің техникабыс прай одырыбысхан, сірерни кӧргенде... 

Кӱмӱс-Хатун. А-а, сірерни адроидтер-мудроидтер... А мини - глюкоид-тоғыринский - 

халғанӌы... м-м-м...  поколение! 

Айгуль. Пірее ниме кӧрінче бе ? Хайди полчалар ? 

Кӱмӱс-Хатун. Амох... Харахтарымны чазап алим... 

Айгуль. Мыналар олар !.. 

Кӱмӱс-Хатун. Хайдар сірер миннең кіререзер ! Халпах алтында полғазар, ідӧк... (читіре 

чоохтанминча) 

 

Хазыр кӱгӱрт саабысча. Чаллыннапча. Харасхы пол чӧрібісче. 



Тӧртінӌі кӧрім. 

Хап-харасхы. Кӧлеткі сырыптар аразынӌа пастыр парча. Килкім чадынны ибіріп, аар-пеер 

харахсынчатхан осхас. Кӧрін килче ікінӌі кӧлеткізі. Удур-тӧдір уруныс парчалар. Хысхырыс 

табыстрары... 

Баир. А-а-а-а-а! Йа-а-аз-ба-а! 

Чингиз. Ай-а-ай-н-аа! Айна! 

Баир. Кем пу? Синзің ме, Чингиз?! 

Чингиз. Баир ?! Пот … Хуча! Син хайдаң мында пол парғазың ? Миннең кизе тоғыр 

чӱгӱртчеткен полбадың ма за анаң ? 

Баир. Мин-де Чылан тағ тӧзінзер чызынчам, а син чи ? 

Чингиз. Мин дее Ах Тасхыл саринзар парим... Мына ол. 

Баир. А-а, минің таам мындох полтыр, нооза... 

Чингиз. Так... олар хыринда турчаттырлар. 

Баир. Хахастығ даа. Кизе тоғыр чӱгӱрізе халған полғабыс...  

Чингиз. Евклид синнеглері, геометриялары мында тоғынминчатхан осхас...  

Баир. Сағынчам пу прай ниме пудурғы инейнің чабал суғыстырчатхан нимелері полар. 

Чингиз. Аны сағынӌаң тус чоғыл. Парааң суға паза чылан одын ӱс килерге кирек...  

Баир. Ізе. Че ол иней минің кӧңніме аарда даа кірбинче... Маңзырирға кирек ! 

Чингиз. Че, чоохтас салаң: чарым час пазынаң мындох тоғазып аларбыс...  

Парыбысчалар. Полғаны ла постың саринзар. Баир ізебінең чарым тоғылах ниме сығар 

килчем, чамдыхти кискен нымырхаа тӧӧй чарытхылығ ниме. 

Баир. Мына... Чылан тағы. Одын хайдаң тапчаң за ? 

Чарым нымырха (чоохтан пастапча хыстың иптіғ ӱнінең).  



Чылан от, высокогорная трава. Встречается у подножия Змеиных гор. Используется в 

лечебных целях. Имеет неприятный запах. Эффективен против укуса змей. Оказывает 

положительное инотропное действие на сердце. Обладает седативными и 

кровоостанавливающими свойствами. Повышает тонус мускулатуры матки и усиливает ее 

сокращение. 

Баир. А... нимее ол... тӧӧй ? 

Чарым нымырха. Тастынаң олаңай... лукин брат (хатхырыс ӱні истіл парча) Чеснок !  

Баир. Тпу-у-ук, татай ! Пайа-а-ах іди хазахатабаӌаң ма анаң ! А то иртіре хыйғассырапчазың 

мында ! 

Баир тізектене чирде хасхлан сыхча. Чеснок тӧстерін ходыра-ходыра тартча, кинетін 

руника пічітіг тасха учурап парча.. 

Баир. Фью-ю-ю ! (хайхаанына ирнілері пӱріл парча). Чингиз, сууң таптың ма ?! 

Чингиз. Йа! 

Баир. Толдырып алдың ма ? 

Чингиз. Кӧмес пар... 

Баир. Кил пеер ! 

Чингиз. Ниме анда ? 

Баир. Мында хара пасхаӌыл пазығлар ! 

Чингиз. Хайдағ ?! 

Баир. Руналар осхас ! 

Чингиз. Сынап па ? 

Баир. Позың кӧр-кӧр. 

Сах ол туста чамдых нымырха айыл килче, пызыңнап пастапча. 

Чарым нымырха. Текст датируется временами легендарного Коше-Хана, в котором 



говорится о несметных его богатствах. Находятся эти сокровища у подножия горы Ай Таг. 

По легендам их охраняют таг ээзи Ах Тасхыла и Чылан таг. 

Баир. А хайди андар чидіп аларға чарир ? 

Чарым нымырха. Врата богатства откроются избранникам двоим, один из них нажмет 

рычаг ногою, он должен умереть, другой получит все. Таков закон Вселенной. Но если тот, 

кто золото презрел и выбрал жизнь, богатства он пожизненно лишится! 

Чингиз. Баир, син хайдазың ?  

Баир. Кил пеер !.. 

Кинетін Чингистің чабал табызы истіл парча. 

Чингиз. Йо-о-о ! Азағы-ы-ым-м-м !!! 

Баир. Ниме пол парды ? 

Чингиз. А-а-а-а! 

Чарым нымырха. Итак, рычаг нажат. Врата богатства открываются. 

Хазыр кӱгурт сабысча, тигі чаллынапча. Ол туста пудурғы пічіктіг тас хыймырап 

пастапча.   

Чингиз. Аза-а-ам-мм !.. 

Баир. Пойт, айназы !..  Чингиз, ниме пол парды ?! 

Чингиз. А-а-а!   

Чингистің ӱні тӱрчедең тымыл сыхча. 

Чарым нымырха. Клад Коше-Хана по мнению независимых экспертов оценивается в 

бюджет наиболее могущественной империи Земли - империи всевидящего одноглазого ока! 

Баир. Хоттас-а ! Мин чир ӱстӱнде иң пайларның санына кір парарға итчем, таң... Ноо айназы 

полӌаң ол ? 

Чингиз (ағыриин табыснаң). Баир, полыс пир ! 



Чарым нымырха. Для входа в хранилище остается три минуты. 

Чингиз. Баир ! (ӱн ағыриин истіл сыхча). 

Баир (чарым нымырхаа). А... ниме анда пар ?  

Чарым нымырха. Золото высшей пробы. В слитках. Количество ящиков… 

Чингиз. А-а! (улуғ ӧстес табызы.) 

Баир кинетің не тура хонып Чингистің саринзар ӱкӱс салча. Тӱрче полбинаң Чингистең хада 

айланча. Аны чирге иптеп одыртча. Чингис ағыриина ӧстепче. 

Чингиз. Суғ ! 

Баир фляжканы азып Чингиске пирче.  

Чингиз. Азаам хайдағ ни зе ? 

Баир. Сӧӧктері пӱдін осхас. Ноо... хахпан так хахпан анда полған ! Тістерін чадап ла чара 

тартып алғам. 

Чингиз. Аба тударға турғысхан поларлар чи ? А син зе ноға мині полызыға ахтаазың ? 

Позың пӱдің осхасың.  

Баир. Мин ? Хысхырбаам. Тас пічиин кӧрерге кил тіп хысхырғам, итсе... 

Чингиз. Чох. Син "Полыс пир !" хысхырғазың... 

Баир. Ча-а, андағ име полбаан ! Мында пічіктіг тас чатча... Синің азааң хайдағдыр ? 

Чингиз. Сала позытча, таң... 

Баир. Мин сағаа амох чылан одын пирем, тайнабыс... арса, полызар даа. А пічіктіг тасты 

кӧріп аларға сағынчатсаң... Хосханах ! Хайдар кірді полӌаң ? 

Чингиз. Тігіне хоостығ ноо-да тас чатча нимес пе ? 

Баир, айа синінӌе тасты кӧр салып, аны холға алча. 

Баир (Чингике.) Хығыр поларзың ма ? Ниме не анда пазыл парған полӌаң ? 



Чингиз. Руналар осхас.. Пілдізи чоғыл.. 

Баир. Амох, хығырыбызарбыс.... (Чарым нымырханы ізебінең сығарча) Пудурғы тас хайда ? 

Ізігі хайдар парған ? 

Чарым нымырха. Горная болезнь. Болезнь состояния организма, поднявшегося на 

значительную высоту над уровнем моря. Наступает вследствие гипоксии. При средней 

степени горной болезни характерны неадекватность и состояние эйфории. 

Баир. Хосханах ! Син ниме мында пулбыран турзың-а ! 

Чингиз (айылы киліп). Пу нимені хайдаң алғазың-а ? 

Баир. Син пілбнчезің а то... 

Чингиз. Э-э, кӧргенде, син дее... хахпанға хаап партырзың... 

Баир. Хайдағ ишо хахпанға ? 

Чингиз позының ізебтерінең сах андағох чарым нымырханы сығар килче. Чингис паза Баир 

ікӧлең хайдадар таңнасчалар. 

Баир. Айнаның ниме-ноозы полғай ол. Кӧргенде, син аржан хара суға пу чамдых нымырха 

хоостыра шаап килгезің ? 

Чингиз. Сизінгенде, синӧк чіли, Баир. 

Баир. А... хайдаң син аны алғазың ? 

Чингиз. Тӧл хоостыра пурунғыларымнаң читкен... А сағаа, чізе ? 

Баир. Мағаа... м-м, ууӌадаң. 

Чингиз.  Ідӧк тӧл ағазы хоостыра ?! 

Баир. Йа… сынап мин пудурғы Инейнің хайзы-да сурас палазы ползам... 

Чингиз. Сағаа мыны Кӱмӱс-хатун пирген ме ? 

Баир. Ізе. Ресторанда. Сірер Айгульнаң хада чӧрібіскеннеріңде, ол иней ресторанзар айлан 

килген полған, позының блокнодына. Мин ағаа блокнотты пирібіскем, ол мағаа... мыны  



суни пирген. Хулаама, тізең, сыбыхтабысхан:  

"Тегілек Ай таап пирер чолны". 

Азааң хайдағдыр ? Пас поларзың ма ? А то Айгуль пісті сағып пари полар... 

Чингиз. Син, арса, чалғызаан парарзың ? Мағаа тынанып аларға кирек... 

Баир. Хахпан хыринда абаның наа істерін кӧргем. Чалғызаан халарға хорғыстығ полар. 

Чингиз. Андағда тӱрчеӌек ле, анаң сығарбыс... 

Баир. Пеер килгеніңе ачырғанминчазың ма ? Сині сала алаамдыр арах тіп сағынғам... 

Чингиз. Ноға ? 

Баир. Сағаа чахсы тоғыс сӧленнер. Чал ахчазы хандыра полған ! Амға читіре монография 

хаӌанох пас салған поларчыхсың. Пасха хан чирінзер хыыртханнарох. Парбаазың. Аннаңар... 

позыңның чуртазыңның киліспинчеткені... хахастығ нимес. Прай позыңнаң... Машинаң даа 

чоғыл, тураң даа чоғыл. Кізінинде ле чуртап парчазың. Ол ла... хайдағ-да нымахтар, 

кладтар... 

Чингиз. А... синің мағаа килістіре нимең пар пол парды ба ?  

Баир (ачырғанып). Чингиз, сынны айт пирим ме ? 

Чингиз. Чарирчых... 

Баир.  Минің хандыра оңдай полған ! Пічіктіг тас алтында алтын аймағы ! Холға киріп 

алған ползам, хайди хынчам іди поларчыхпын. Хайдар чӱреем чатча, андар учуғарчыхпын ! 

А мында... син. Тайғаа тооза орлап сыххазың. 

Чингиз. Анаң чи ? Чӱгӱрбесчіксің ! Кем сині кӱстеен !  

Баир. Пот, пот ! Шахмат ойынында Ханға пешка ниме полӌаң ? Олаңай ла пешка !.. 

Чингиз. Чуртаста, кӧр, хайди поладыр... Олаңай пешка ӱчӱн... хайзы Ханнар чуртастарын 

даа салчалар... 

Баир (ӧкпеленіп). Пілген ползам... Эк, Коше-хан сыйиин алар полтырзым-а! Син дее, нооза, 



пеер аныох сӱрізіп килгезің ? 

Чингиз. Пот, анзы даа... сын полар, айа ! 

Баир. А... Айгуль, чізе? 

Чингиз. Та, аның хузуриин син пасча поларзың... 

Баир. Ноға за ? 

Чингиз. Син сыбыра аның ӱчӱн рестораннарда тӧлеп турғазың. Театрда иң артых 

орыннарны ағаах... Анаң, чізе, піл полбинчам: ноға син мині хададаң хада сӧзірін чӧрерге 

кӱстенгезің ? Ӱзӧлеңні ?! 

Баир. Чингиз, син... сынап таа, пір саринаң хыйғаах кізің, йа. Ахча. ол... чаӌын на. Пӱӱн 

чоғыл, таңда пар. Че, мағаа даа пілерге кирек полған... кемні ле талир хыс чӱрее: пос 

оңдайлығ хыйға оолны, алай ба... холда ферарри тінін тутчатхан пай табанны ?! 

Э-эк, чидер талазарға. Парааң. А то пудурғы хаарған Иней Айгульнаң хада анда халғаннар... 

Кӧрдек аны... "Тегілек Ай таап алар чолны". (кӱлімзрепче) 

Чингиз. Фляжкалығ аржан сууңны ундубин сал. Чылан одыңны... Че, парааң...  

(Парыбысчалар.) 



 

Пизінӌі кӧрім. 

Ачых орыны. Палатка.  

Айгуль паза Кӱмӱс-хатун нетбук экранында Баир паза Чингис хайди полчатханын кӧрглеп 

парчалар. 

Айгуль. Кӱмӱс-Хатун, сірер... м-м-м... кізі чуртазын чазыт харахнаң китеп кӧрглеӌең  

хоббинең... хаӌан айғазып пастаазар ?  

Кӱмӱс-Хатун. Хызым, пу хобби нимес, пу... тоғыс. Прай ниме хол узында  полар кирек. 

Айгуль. Чингиз найла тың ахсап килче. Баир дее уғаа майых. Тайға арали кізіні ал чӧр 

кӧрдек ! 

Кӱмӱс-Хатун. Че, палам, кино тоозылча....(нетбукты чаапча. Чазырча артынӌах тӱбінзер) 

Ачыхта Баир паза Чингис кӧрін килчелер. Удура чӱгӱрче Айгуль. 

Айгуль. Оолахтар, хайди полдыңар ? 

Баир (хахап). Синнең... прай ниме чахсы ба ?  

Айгуль. Мин... хайтчаңмын ! (Чингиске полысча) Син чи, хайди ? 

Чингиз. А-а, той полғанӌа... чазыл парар ! 

Кӱмӱс-Хатун. Ізе, хызым, чазылбин хайдар парар ол ! 

Чингиз. Синің азааң чи ? 

Айгуль. Сағынғам, ӧл тее парам тіп. Сынап чоохтаза, сірернең анымӌохтас таа салғам… 

Баир. Анаң чи ? 

Айгуль. Пастап найла ағырған. Анаң иней маға суг пирібіскен... ағыриим сала амырап 

сыххан... 

Баир. Ниме ? Пазох ол... «Баржоми» ? Алай... «Ессентуки»? Алай пірее, пасхох суғ, арса? 

(ыдырғахти кӱлімзіреп.) 



Айгуль. Пілбинчем. Анзын иней ле пілгей. Че хаӌан хурдаң тартынып салыбысханымда... 

саңай прай ниме ирт парыбысхан ! 

Чингиз. Андағда айна чирі тӱбінзер пісті нимее талтаңнадарға кирек полған ?Хурнаң тарт 

салыбызарға піс тее сыдан саларчыхпыс !.. 

Айгуль.  Эк, кӧйе кӧрбеен чох чииттер !  (Кӱмӱс-Хатунға тӧӧй полаачыхтанып.) Адайдаң 

пӱӱрні дее танып полбинчазар. Хурнаң чыланны таластыр полбинчазар ! 

Баир. Хур? Хайдағ андағ хур? 

Айгуль. Мына ол. (Харнына тартын салған хурын кӧзіт парча.) 

Чингиз. Ча-а, андағ ниме полбас ол ! Мин сын чыланны хыйа тастаам, хайза ! 

Айгуль. Пот, иней дее теен: хурнаң чыланны таныбинчалар тіп ! 

Баир. Кӱмӱс-Хатун ! Арығли килкім, улуғ-улуғ алғызыбысты сірерге читір пирерге 

сағынчабыс.( Чарым нымырханы сығарып нандырча инейге. Анаң хурға кӧзідіп.) Мынзы даа 

сірер палғаан ниме полтыр осхас. (тӱрче сахтап алып) Матлама тоғыс ! Хурлар 

палғапчабыс, блокнотха кибелістер пасчабыс, ойыннар турғысчабыс... Пісті, кӧклӧлерні чіли, 

іди-піди тартхлапчазар. Ниме тіӌең ! Хандыра режиссёрзар ! 

Кӱмӱс-Хатун.  «Вся наша жизнь – игра !» тіп хаӌан-да чоохтанӌаң полған минің иң 

хандыра таныстарымның пірсі. Син, Баир, пудурғы... субай хат чіли ниме-де 

пулбыранначазың. А Чингис, кӧр, сым полча. Позы, тізең, сала ла азаа чох хала парбаан... 

Баир. Сірернең хада пір ойын салчатхан кізі ноға мында орхаңнап одырар ол. Сым полбин 

хайдар парзын за ! 

Чингиз. А та... Мин дее пу пьесада, пудурғы ағастаң кирткен Буратинодаң підее пасха 

нимеспін. 

Чоох аразында ағас аразынаң холында узун тайахтығ апсах кӧрін парған. 

Баир. А, Карабас –Барабас. Алай... Папо Карло… алай …Паза кем ол ? Аарлығ, 

Кӱмӱс-Хатун? 

Хусхун-ака. Чалахай иртеннең прайзына ! Килген кізіні хыриларыңда одыртарзар ба ? 



Хараазы хайди ирт парды, сірернің ? 

Айгуль. Изеннер, ағаң ! 

Баирнең Чингис тымылчалар. 

Хусхун-ака (Кӱмӱс-Хатунға). Нимезе, иней ? Чииттернің хылиин пазох хан тадиина 

сыныхтап турзың ма ? 

Кӱмӱс-Хатун. Так олар постары... чарых отха учуххан ӧрбекелей чіли чымырасчалар. Мин 

чол ла кӧзіткем, нооза.... 

Чингиз. Хосханах ! Андағда минің азаам... ол азынадох полӌаң ниме полтыр ба ?! 

Баир. А син аны ам на оңнадың, йа ?! 

Айгуль. Оолахтар, пілчезер бе...  

Баир. Ниме пазох ? 

Айгуль. Піс.. Кӱмӱс-Хатун инейнең хада сірерні сыбыра кӧріп одырғабыс... 

Чингиз. Хайди іди ? А-а, че... Итсе,. ам ӱрӱкчең дее ниме чоғыл… 

Баир. А син, Айгуль, Кӱмӱс-Хатун инееектең хада пірге полыбыстың ма ? 

Айгуль. Чох ! Мин пасха ниме тирге иткем... Сірердең хада хомай ниме олох таа 

полбасчых... Прай ниме хол узында полған ! 

Чингиз. Ізе ! Хахпан тістеріне син кірбеезің, нооза ! 

Хусхун-ака. Анзы ортох… хахпан тістер тимірі хатығ полған.  

Баир. А-а! Пілдім ! Аба аңӌызы сірер полчаттырзар ноо ! 

Хусхун-ака. Сын, палам, сын ! Че... хахпан, читіре чоохтаза, Чингиске кӧстелбеен, ол... сағаа 

чарыдылған... Сынны чоохтирға итсе, ізе... 

Баир. Хайди ?! Сірер мағаа хыӌаланғазарох па ?  

Хусхун-ака. Хыӌанган сӧс мында киліспинче... Пасха арах полар... 



Баир. Ізе, мині айап хахпанға суғарха иткен поларзар ? Пілдістіг... 

Хусхун-ака. Тар позыңнаң арачылирға ла тіп, чізе ! 

Баир. Ха-ха-ха! Анзы чи, нимезі полӌаң ? 

Хусхун-ака.Син пеер... кемнең тискезің ? Чоохтадах... 

Баир. Мин пудурғы... ахчаа тістіг пӱӱрлернең тискем полғам. Алтын кӧрглеп... Оларға анзы 

ла кирек нимес пе ? 

Хусхун-ака. Анаң син сағын салғазың, тибес, "Тегілек Ай таап пирер чолны". Андағ ба ?  

Хайдағ-да нымағаста позың позыңа ноо-да хуйах таап аларға сағынғазың. йа ? (Кӱлімзіреп.) 

Баир. А минің таластырӌаң ӧндай паза чох полған. 

Кӱмӱс-Хатун. Ізе, палам, сини... чох полған. 

Хусхун-ака. Че... мында син... ол талас теен нименің алнында турып, ікінің аразында 

талаазың. нооза ! Мында, пыром таста че... син позың ол талағ киреен пӱдіргезің !.. Сині 

пірдеезі Чингиссер алаахтыра чӱгӱртпеен. Позың на!.. 

Баир. Э-эк ! Хайдағ империя алтыны миннең ос парыбысхан-а ! 

Хусхун-ака. Итсе, кӧптің хыринда ол даа кӧп нимес... 

Баир. Ха-ха-ха… Анаң артыхти ноо алтын кӧп ни зе ! 

Хусхун-ака. Арса, ай порчозы...  

Баир. Ай порчозы ? Ха-ха-ха...  

Хусхун-ака. Че, чарир. Ачырғанчатсаң, прай нимені ам даа алыстырыбызарға чарир... 

(Артынӌах тӱбінең фляжканы сығарча, алғайға тодыра иде суғны ур пирче, анаң ол 

алғайны Чингиске сунча) Хайы, палам, ізібістек... Азааңа нип-ниик пол парар. Чӱреең дее 

пілбин халар, хайди парчан ағырығлар паза хаӌан даа сині пиртіндірбес... 

Чингиз алғайны ирнілеріне тиртерге иткенде, Баир ол алғайны кидере саапча. 

Чингиз (Баирге). Хайтпардың, а ?! 



Айгуль (Баирге). Ниме синнең полды ? 

Баир. Сірер кӧрбинчезер бе ? Пу ікӧлең піснең хада ойнас турлар ! 

Чингисті ам на оохтырыбызарға иткен ол ! 

Кӱмӱс -хатун. Пот, киир моос. Ам даа амырабинча... 

Баир. Пот-пот. Мин дее іди тіпчем ! 

Хусхун-ака алғайны холға алып, андар пазох суғ кире урча, анаң позы аны тартыбысча. 

Хусхун-ака. Баир, син сизіндің ме ? Пазох ла позыңның ӱлӱзін позыңох тартынды нимессің 

ме ? 

Баир. Хайдағ андағ ӱлӱс ам пол парды ? 

Хусхун-ака. Чазыт кӱннің ил чолы полӌаң ол. 

Айгуль. Хайдағ-хайдағ кӱннің ? 

Хусхун-ака (холға алғайны алып, пирче Баирге). Пілерге сағынчазың ма ?  

Баир. Че... кӧрееңдек...(алча хуруғ алғайны.) 

Хусхун-ака. Ізерзің ме ? 

Баир. Сірер пазох мині ікінің аразына сухчазар ба ? А, ізібізем мин аны ! 

Хусхун-ака. Кӧр, позыңаах ла полар ! 

Апсах алғай істіне суғны ур сыххан. Алғай азыра суғ азып пастапча. 

Баир. Сірер ноо ниме итчезер ? Алғай толдыра, нооза ! 

Хусхун-ака. Хосханах, сынап па ? (ойын ойнап.) Хайди сағынчазың, пу алғайға артыхти 

суғны ӱӱп поларзың ма ? 

Баир. Син, апсах, хайди полыбыстың ? Алығ от чииніп алғазың ма ? 

Хусхун-ака. Хайди сағынчазың, Баир? Синің уурап парған пайииң паазы амды хатап толын 

полар ба ? Ол ПАЙ теен нименің алғайына ноо суғның тадиин кире амды урарзың ? Ол синің 



алғайыңда алтыннаң пасха нимее орын амды, арса, таап аларға чарир полар ? 

Баир. Тохтадах, апсах... Син мағаа ниме чоохтирға итчезің ? Піди, чуртас тӱбіне тӱзін парып, 

амды мин... ПАЙ пол пардым ма ? Ха-ха-ха. (кӱлімзмреп.) 

Хусхун-ака. Син амға теере сағынчазың, неке, пу тайахты тайахтан чӧрчеткен ээзі чабал 

тонанчыхтығ полза, ол... пудурғы ниме чарабаан бомж полар тіп? 

Баир. А кем паза ?  

Хусхун-ака. О, хайран синің харааң ! Азых таа полза, мииң чуға полчаттыр ! 

Хайди син сағынчазың, пудурғы... Чарым нымырханың ээзі кем полар ? 

Баир. Мағаа аны Кӱмӱс-Хатун пирген полған. 

Хусхун-ака. Йа, орта. Че чамдығын на. А Чингистегізіни ? 

Чингиз. Ол... сірерни нимес нооза ! Піске ол хаӌан пуруннаңох тӧлдең тӧлге читкен иң 

аарлығ ниме ! 

Хусхун-ака. Таласпинчам. Хаӌан-да... мин аны иң чағын арғызыма туттыр пирген полғам - 

Пілігӌі Ханға... 

Чингиз. Так ол... минің тӧл ағазында отыс ӱзіңӌі уйазында, нооза ! 

Хусхун-ака. Тӧл ағазын пілчеткені уғаа махтағлығ !.. 

Айгуль. Че ол... минің дее тӧл ағазында пар ! (Артынӌах тӱбінең сығарча хайдағ-да чаӌн 

кизегің. Картаа тӧӧй.) 

Чингиз (Хусхун-аке). Пыром тастаңар, че сірерге нинӌе час полӌаң андағда ?Сірер пазох 

пісті мында чумаарт парчазар ! 

Хусхун-ака. Нинӌе санап пирзер прайзы мини ! 

Айгуль (чаӌынны кӧзітче). Чингиз, кӧр кӧрдек, мында хайдағ-да "Тар" теен чир пар.... 

Баир (Айгульға). Син мыны хайдаң алып алғазың ? 

Айгуль. Пу пістің сӧбіреде уғаа аарлығ, таңмалығ ниме. 



Баир. А ноға пайаах кӧзітпеезің ? 

Айгуль. Пайаа... сірерні хайхадыбызарға пӧгінчеткем. А то Баир - пай. Чингис, - хыйға. Мин 

не хайдағ-да... блонднка пол парчам. Анаң ноға-да чӱреем пілген чіли сизінгем, пу ниме піске 

кирек пол парар ла ! 

Чингиз. Тохтаңардах ! (артынӌах істіне кіріп андартын сығарча пазох пір чаӌын кизегін) 

Айгуль, хайы пирдек позыңнин... (піріктіре тудыбысча ікі чаӌынны. Хахйапча.) Пу... ікі 

чардых... пір пічіктің  ортазынӌа чірілген карта полтыр ! 

Айгуль. Сынап па ?! 

Баир. Хм-м-м... 

Чингиз. Мында пазылых: Тар… тария! "Тартария" пол парча !!! А мынзы Ай Тағ. Кӧр: 

Чылан Тағ парох ! Ах Тасхыл !!! 

Баир. Кӧрзең: хахпан істінде... азах ! Чингиз, ол синің азааң полар ! Хе-хе ! 

Чингиз. Пеер кӧрдек... Син кӧрген пічіктіг пай тас парох ! 

Айгуль. А мынзы чи ! Тӧл ағазы пар полча, неке ! 

Чингиз. Мининде дее. 

Айгуль. Чингиз, пістін тӧстерібис... пір уйадаң сыхчаттыр, нооза ! (Санапча.) Пір, ікі, ӱс... 

алтынӌы уйада !  

Баир. Пот, сірерге. Ишо... туған табызып алдар, йа... 

Айгуль. Іди пол парча. 

Кӱмӱс-Хатун. Арса, тиктең нимес... пу халын тайға сірерні мында чыып алған? 

Баир. Алтын алза – Ай полар (тохтабысча), Чиңісчі Хан Тигiрні табар. Ай порчозында – 

інге... Айгуль, син... інгее орта полбаазың ? 

Айгуль. Йа. Азаам ағаа хазалған... 

Чингиз. Інгее бе ? Хайдадыр ол ? 

Айгуль. Ол хур пазында. Хурым хурчал парған, азыр поларға толкам читпеен. 



Чингиз. Хайы, кӧрееңдек... мында хайдағ-да хоостар...  

Баир. Пирдек...(кӧрглепче. Кинетің харға хаахтааны истіл парча.) Суға кірзең... чӧлеең 

полам. Таға сыхсаң... тайааң полам! 

(Хур, хара ла кӧңнең позы азырыл парча. Алтын інге чирге тӱс парча.) 

Айгуль. Э-э, халағай ! Ниме син тібістің ? 

Баир. А, пілбес... позы ла чоохтал парған... 

Айгуль. Анда сах... іди пазыл парған ма ?  

Баир. А, пілбес аны... (алтын інгені Айгульға пирче.) 

Хусхун-ака. Ниме зе ! Прайзы мында полды, таң...(Кӱмӱс-Хатунға паза Чингиске айланып.) 

Хайы… Коше-Хан нымырхазын пиріңердек... 

Чингиз. Хайдағ нымырхазын ? 

Кӱмӱс-Хатун чарым нымырхазын сығарча. Пирче апсахха.  

Чингиз. А! Аны ба... (сығарча позы тутхан чарым нымырхазын. Апсахха тутырча.) 

Хусхун-ака. (Айгульға). А-а, хызым... алтын інгеңні кӧріп аларға чарир бе ?... 

Айгуль. Ноға за чарабас, чарир ! (Пирче апсахха.) 

Хусхун-ака чамдых нымырхаларны піріктірібісче. Анаң алтын інгенең оларны ӧтіре 

сазыбысча. 

Хусхун-ака. Алны ачых, соо туйух! 

Тигір кӱзуреп килче. Чалыннапча. Ибіркізі сайбыл сыххан чіли полбыбысхан. Хайлааны 

истіче... 

Хусхун-ака .Чирi пасти пӱдерде полды, 

Чизi пасти тазарда полды. 

Алтын алғанда - Ай полды, 



Чинiсчі Хан тигiр кӧрдi, 

Ай Порчозы iнгезiн тутты, 

Тегiлек Ай кӧзiткен чолны. 

Айгуль. Хусхун-ака, пу сӧстер нимені таныхтапчалар ? 

Хусхун-ака. О, палам ! Чайаанның пасталғаны нооза пу... Пу илбек чолның хуйах ыры... 

Хысхаӌахти чоохтаза - Сірердеңер... 

(Чингиске.) Чингиз, нимее сағысырапчазың ? 

Чингиз. Азаам ағырсынча.... 

Хусхун-ака. Апсахты улуғлап... минзер чағын пас поларзың ма ? Мына сағаа пу... хомыс. 

Чир чайаан тӧреенін таныхтапчатхан табыстығ ниме ! 

Хусхун-ака, хомызын суурып, сигіс санға тӧӧйли холларын ибіріп, хоос хоостапчатхан осхас. 

Хуйахтапча. Хайлааны истілче. 

Чингиз. Мин... мының ӱчӱн пеер килгем ме ? 

Хусхун-ака. Йа. Муңарлап алтам чорых пасталча пастаағы... пір хаалағнаң.  

Баир. (кӱлӱмзіреп) Пазох позының... хахпанынзар ? 

Хусхун-ака. … Чох, Ай-Тағ пазынзар.  

Хусхун-ака Чиннгизке позының узун тайағын пирче. Аның аразында хайда-да кӱгӱрт 

сабысча. Чалын пытырабысча.  

Хусхун-ака. (Кӱмӱс-Хатунға). Че, ӧрекен, параң... 

Кӱмӱс-Хатун. (Айгульға) Хызым, синің чӱреең пілче дее полар: нимее син мындазың... 

мына сағаа улуғ нимес абдыраӌах. Аны азарға итсе, ӧнетін пиктелген асхыс кирек полар. 

Хайдағ ба? Ол ікі чӱрек піріккеннің чарии полар... Ол ікі чӱрек тынызының хайхазы паза 

хынызы... 

Хусхун-ака. Че, піске... нанӌаң тус читче бе, таң... 



Апсахнаң иней прайзынаң анымӌохтасчалар, анаң сырыптар аразынзар чіде парыбысчалар. 

Музыка. 

Айгуль. А Сірер... хайдар ? 

(харға хаахтааны истілче) 



 

Алтынӌы кӧрім. 

«Ряба таңах» рестораны 

Баирнең Айгуль улуғ нимес стол кистінде одырчалар. Хыринда оолағас паза хызыӌах 

планшеттер кистінде одыра, ойнапчалар. Тӱрче полбинаң Чингиз тайах тайанып кір килче. 

Ахсаңнапча. Тайах пазының хоозында уғаа сіліг чылан хоозы. Хай кӧглері истіл парча.  

Баир. Чингиз, изен ! 

Айгуль. Изен-минді, харындас ! 

Дети. Чингиз-абай, здравствуйте ! 

Чингиз. Прайзына миннең улуғ чолабит ! Хайдағ-да хара пасхаӌыл смс-калар сірер мағаа ыс 

пиргезер... Аннаңар табыраанӌа чиде салдым. 

Баир. Пістең… смс-калар ? 

Чингиз. Минің мында пазылых хайза: «Ряба таңах" ресторанында тоғазып аларға кирек тіп ! 

Баир. Чингиз, а піске... сах андағох нимелер килглеен. Піс ноға-да аны... сағаа найнаабыс... 

Айгуль. Э-э, таң ал !.. 

Ол туста Баирге телефон сығдыратча. 

Ипчі кізі. Баир Баирович ? 

Баир. Йа. Тыңнапчам. 

Ипчі кізі. Сірер ундубаазар ? Таңда 9 час иртен, банк устағӌыларының чыылии полар. 

Сірернің анда ӧӧн тимнегліг доклад поларға кирек... 

Баир. Ізе, Кӱн Чарии, ундубаам ! Алғыс ползын ! (телефон ӱзӱріл парча). 

Чингиз. Смс-каларны сынап... сірер ыспаазар ? 

Айгуль. Чоохтапчам, нооза, чох ! 



Чингиз. Хара пасхаӌыл орыс тілнең килген текст… «Маленький… пулемёт… 

Тьму-Таракани… » 

Айгуль. Э-эк, хара пасхаӌыл ! Минде зе: «Ниндзя… Коше Хана … исчез…» Пір дее пілдізі 

чох ниме ! 

Палалар. (ойнапчалар, хатхырысчалар). Стреляй !... Кидай гранату !.. Жги огнём!..  Давай, 

быстрее !.. 

Маленький ниндзя нашёл пулемёт –  

В Тьму-Таракани никто не живёт. 

Маленький ниндзя яичко нашёл –  

Клад Коше Хана бесследно исчез... 

Айгуль. Дети, так это вы ?… 

Дети. У нас игра такая…  

Мальчик. Я ниндзя, а она… притворилась Золотой Иглой. И надо разгадать код 

Абдыра…чтобы пройти на другой уровень… 

Стреляй в утку ! В Утку, говорю… Вот яйцо. Его надо разбить… 

Хай кӧӧ истілче. Баир, Айгуль, Чингиз чоох алысчалар... Палалар, ойнапчалар планешеттегі 

ойыннарны... 

 

Тоозылғаны. 

 


